I nderuar Ambasadori i OSBE, z. Volfarth,
Të nderuar homologë të institucioneve të Iniciativës Rajonale Kundër Korrupsionit,
Të nderuar përfaqësues të trupit diplomatik, 

Të nderuar përfaqësues të medias dhe shoqërisë civile,
Miq dhe pjesëmarrës, 

Çdo vit e më shumë na shtohet kënaqësia kur shohim se interesi Juaj ndaj aktivitetit të Inspektoratit të Lartë të Deklarimit dhe Kontrollit të Pasurive është në rritje. Kjo është evidente nga fakti se sot ndodhemi së bashku këtu, për të tretin vit radhazi në aktivitetin “ILDKP me dyer të hapura”.

Në vitin 2009, kur ndërmorëm për herë të parë këtë nismë, e mendonim si një sfidë të vështirë, por jo të pamundur. Për herë të parë, një institucion investigues në Shqipëri krijoi hapësira për publikun e gjerë që të njihej më nga afër me të dhënat që konsiderohen “konfidenciale”. 
Me iniciativën dhe mbështetjen e vazhdueshme të institucioneve vendimarrëse të vendit tonë si dhe të partnerëve tanë ndërkombëtar të USAID-it, OSBE dhe të misioneve OPDAT dhe PAMECA ne arritëm të krijonim infrastrukturën e nevojshme për aplikimin e strategjisë së transparencës maksimale,tashmë shprehim bindjen se kjo sfidë është realizuar me sukses.

Ju të gjithë jeni dëshmitarë të angazhimit nga ana e Inspektoratit të Lartë në forcimin e shtetit ligjor në Shqipëri, e cila ka në thelb të saj bashkëpunimin me publikun. Media dhe shoqëria civile ka një akses të madh në informacionin që administrohet nga ILDKP. Qytetarët, në çdo kohë, e kanë gjetur institucionin tonë si një “dëgjues të rregullt” për rastet e dyshuara për korrupsion dhe kanë qenë dëshmitarë të impenjimit maksimal nga ana e stafit për dhënien e përgjigjeve ndaj çdo situate me elementë të dyshuar korruptiv në administratën publike. 
Për periudhën në vijim, Inspektorati i Lartë garanton median, shoqërinë civile dhe publikun e gjerë që, do të vazhdojë të jetë rigoroz në  shqyrtimin e denoncimeve nga ana Juaj. ILDKP tashmë ka krijuar infrastrukturën e nevojshme për të qenë i gatshëm të kthejë përgjigje për çdo rast të denoncuar nga publiku brenda limiteve minimale të afateve ligjore për hetimet administrative.  

Në vijim të këtij bashkëpunimi, pas pak ditësh, Inspektorati i Lartë do të bëjë publike rezultatet e proçesit të dorëzimit dhe administrimit të deklaratave të pasurive nga zyrtarët subjekte deklarues, masat që do të merren ndaj atyre zyrtarëve që nuk kanë respektuar afatet ligjore si edhe do të nisë publikimin e deklarimeve bazuar në kërkesat e të gjithë të interesuarve.  
Gjatë vitit 2010, numri i rasteve të denoncuara për zyrtarë të përfshirë në konflikt interesi apo në fshehje të pasurisë është shumëfishuar. Falë ndërgjegjësimit të medias, shoqërisë civile dhe publikut të gjerë, edhe rezultatet konkrete të Inspektoratit të Lartë kanë qenë më të larta në planin sasior dhe cilësor. 
Dëshira e mirë e opinionit për bashkëpunim me Inspektoratin e Lartë na nxit të vazhdojmë me këmbëngulje të përhershme misionin tonë. ILDKP i detyrohet publikut. I detyrohet cilitdo që vlerëson punën tonë dhe na ngarkon me përgjegjësi të mëdha për të krijuar sigurinë maksimale tek të gjithë qytetarët shqiptarë se Inspektorati i Lartë është në vijën e parë të luftës kundër korrupsionit.

Të nderuar miq,

Sot do të keni mundësinë që, nëpërmjet proçedurës së shortit, të përzgjidhni  Ju vetë 188 zyrtarët që do të kalojnë në kontroll të plotë. Pra, jeni vetëm Ju ata që do të përcaktoni në mënyrë të rastësishme se cili prej zyrtarëve që është në qeverisjen e Shqipërinë në të gjitha nivelet, do të hetohet në rrugë administrative mbi mënyrën se si ushtron funksionet e tij publike. Në këtë fazë të rëndësishme të aktivitetit të sotëm, do të kemi nderin të jenë aktivë edhe miqtë tanë të strukturave homologe në rajon e më gjerë, të pranishëm sot këtu me ne. 
Natyrisht, Ju tashmë e dini se shorti nuk është e vetmja formë ligjore për nisjen e hetimit administrative për pasuritë e zyrtarëve. Por shorti, si edhe detyrimi i ILDKP për fillimin e kontrollit të plotë për rastet e denoncuar nga media, shoqëria civile e publiku i gjerë, janë dy nga format që ligjvënësi ka parashikuar për të nxitur opinionin të jetë aktiv në luftën kundër korrupsionit. 

 Në fund të aktivitetit të sotëm, por jo më pak e rëndësishme, i gjithë stafi i ILDKP do të jetë në dispozicion të të pranishmëve, ashtu si edhe në çdo ditë të vitit, për të t’i dhënë përgjigje çdo interesimi mbi mënyrën se si funksionon dhe se si realizon proçeset investiguese Inspektorati i Lartë.
Duke Ju falenderuar edhe njëherë të gjithëve, Ju siguroj se angazhimi i Inspektoratit të Lartë për realizimin e transparencës nuk fillon dhe mbaron vetëm në një ditë. Jeni të mirëpritur në çdo moment pranë zyrave tona ose nëpërmjet formave të ndryshme të komunikimit të jeni pjesë e rëndësishme e hetimit të pasurive dhe konfliktit të interesave.
Një falenderim i veçantë shkon për Organizatën për Sigurinë dhe Bashkëpunimin Evropian, USAID-in, dhe misionet OPDAT-in dhe PAMECA të cilë vazhdojnë të jenë bashkëpunëtor dhe mbështetës shumë të rëndësishëm të Inspektoratit të Lartë në rolin e tij për forcimin e performancës së administratës publike shqiptare.

Kam kënaqësinë që t’ia kaloj fjalën Ambasadorit të OSBE, zotit Volfarth.

Ju faleminderit!

